
ეპისკოპალური ეკლესიის კატეხიზმო 

 

კატეხიზმოს შესახებ 

კატეხიზმო პირველყოვლისა განკუთვნილია მღვდლების, დიაკვნებისა 
და კატეხისტების მიერ სამრევლოებში გამოსაყენებლად, რათა მისცენ 
ზოგადი მონახაზი სწავლების შესახებ. მასში არის კომენტარები მრწამსის 
ტექსტებზე, მაგრამ ეს არ ნიშნავს რომ ის არის სრული საბუთი რწმენისა 
და პრაქტიკის შესახებ; პირიქით, ეს არის გზის მანიშნებელი 
მასწავლებლისთვის, ჩამოყალიბებული ტრადიციული კითხვა-პასუხის 
ფორმით მარტივი მითითებებისათვის. 

კატეხიზმოს მეორე დანიშნულებაა, რომ უზრუნველყოს ეკლესიის 
სწავლების მოკლე შეჯამებები გაუცნობიერებელი 
დაინტერესებულისთვის, რომელიც გადაშლის ლოცვის წიგნს1.  

ის ასევე შეიძლება მარტივი დამხმარე ფორმითაც იყოს გამოყენებული; 
რადგანაც თემა სათაურის ქვეშ არის ჩამოყალიბებული, ის 
განკუთვნილია შერჩევითი გამოყენებისათვის, და როცა ეს საჭიროა, 
ლიდერს შეუძლია ლოცვის ან საგალობლის დამატება.  

 

 

ადამიანური ბუნება  

 

Q. როგორი ვართ ბუნებით? 
A. ჩვენ ვართ ღმერთის ქმნილების ნაწილი, შექმნილნი ღვთის ხატად. 

 
1 კატეხიზმოს ეს ტექსტი არის ეპისკოპალური ეკლესიის საერთო ლოცვათა წიგნის (The Book of Common 
Prayer of the Episcopal Church, 1979)  ნაწილი. 

Q. რას ნიშნავს იყო შექმნილი ღმერთის ხატად?  
A. ეს ნიშნავს, რომ ჩვენ ვართ თავისუფალნი რომ გავაკეთოთ არჩევანი: 
გვიყვარდეს, შევქმნათ, განვსაჯოთ და ვიცხოვროთ ჰარმონიაში ღმერთის 
ქმნილებასთან და ღმერთთან.  
 

Q. რატომ ვცხოვრობთ ღმერთისაგან განცალკევებით და ქმნილებასთან 
ჰარმონიის გარეშე? 
 A. დასაწყისში ადამიანებმა არამართებულად გამოიყენეს თავიანთი 
თავისუფლება და გააკეთეს არასწორი არჩევანი.  
 

Q. რატომ არ ვიყენებთ ჩვენს თავისუფლებას ისე, როგორც ის უნდა 
გამოვიყენოთ?  
A. რადგან ჩვენ მივდივართ ღმერთის წინააღმდეგ და ვაყენებთ ჩვენს 
თავს ღმერთის ადგილზე.  
 

Q. რაშია ჩვენი შვება?  
A. ჩვენი შვება ღმერთშია. 
  

Q. როგორ დაგვეხმარა ღმერთი თავდაპირველად?  
A. ღმერთი თავდაპირველად დაგვეხმარა საკუთარი თავისა და ნების 
ჩვენთვის გაცხადებით, ბუნებისა და ისტორიის, მრავალი მჭვრეტელისა 
და წმინდანის, განსაკუთრებით კი ისრაელის წინასწარმეტყველთა 
საშუალებით.  
 
 

მამა ღმერთი  

Q. რას ვსწავლობთ ღმერთის, როგორც შემოქმედის, შესახებ 
ისრაელიანებთან მისი გამოცხადებებიდან გამომდინარე?  
A. ჩვენ ვსწავლობთ, რომ არის ერთი ღმერთი, ყოვლისმპყრობელი მამა, 
ზეცისა და ქვეყნიერების შემოქმედი, ყველაფრის შემქმნელი, რაც 
ხილული და უხილავია.  
 
Q. რას ნიშნავს ეს?  
A. ეს ნიშნავს, რომ სამყარო კარგია, რომ ის არის ერთადერთი 
მოსიყვარულე ღმერთის ნამოქმედარი, რომელიც ქმნის, იცავს და 
წარმართავს მას.  
 

Q. რას ნიშნავს ჩვენი ადგილი ამ სამყაროში?  
A. ეს ნიშნავს, რომ სამყარო ეკუთვნის მის შემოქმედს; და რომ ჩვენ 
მოწოდებულნი ვართ ვიხაროთ ამით და ვიზრუნოთ მასზე, ღმერთის 
მიზნების შესაბამისად.  
 
Q. რას ნიშნავს ეს ადამიანის ცხოვრების შესახებ?  
A. ეს ნიშნავს, რომ ყოველი ადამიანი არის ღირსი პატივისცემისა და 
დაფასებისა, რადგან ყველანი ღმერთის ხატად არიან შექმნილნი და 
ყველას შეუძლია უპასუხოს ღმერთის სიყვარულს.  
 
Q. როგორ გადმოგვეცა ჩვენ ეს გამოცხადება?  
A. ეს გამოცხადება გადმოგვეცა იმ თემის მეშვეობით, რომელიც  
ღმერთთან დადებული შეთანხმებით შეიქმნა2.  
 
 

ძველი შეთანხმება 
 

 
2 იგულისხმებიან ისრაელიანები. 

 Q. რა იგულისხმება ღმერთთან შეთანხმებაში?  
A. შეთანხმება არის ღმერთის ინიციატივით წამოწყებული ურთიერთობა, 
რომელსაც ხალხის ერთობა რწმენით პასუხობს.  
 
Q. რა არის ძველი შეთანხმება?  
A. ძველი შეთანხმება არის ღმერთის მიერ ებრაელი ხალხისთვის 
მიცემული აღთქმა.  
 
Q. რას დაჰპირდა ღმერთი მათ?  
A. ღმერთი დაჰპირდა მათ, რომ ისინი იქნებოდნენ მისი ხალხი, 
რომლებიც მიიყვანდნენ მსოფლიოს ყველა ერს მასთან.  
 
Q. რა პასუხი მოსთხოვა ღმერთმა რჩეულ ხალხს?  
A. ღმერთმა რჩეულ ხალხს მოსთხოვა, რომ იყვნენ ერთგულები, 
უყვარდეთ სამართლიანობა, იყვნენ მოწყალენი და მოწიწებით იარონ 
თავიანთი ღმერთის წინაშე.  
 
Q. სად შეიძლება ვნახოთ ეს ძველი შეთანხმება?  
A. შეთანხმება ებრაელ ხალხთან შეგვიძლია ვნახოთ წიგნებში, 
რომლებსაც ძველ აღთქმას ვუწოდებთ.  
 
Q. ძველ აღთქმაში ყველაზე ზუსტად სად შეიძლება დავინახოთ ღმერთის 
ნება ჩვენთან მიმართებით?  
A. ღმერთის ნება ჩვენთან მიმართებით ყველაზე ზუსტად ათ მცნებაში 
ჩანს.  
 

ათი მცნება 
 
Q. რა არის ათი მცნება?  
A. ათი მცნება არის კანონი, რომელიც მიეცა მოსესა და ისრაელიანებს.  

Q. რას ვსწავლობთ ამ მცნებებიდან?  
A. ჩვენ ვსწავლობთ ორ რამეს: ჩვენს ვალდებულებას ღმერთის წინაშე და 
ვალდებულებას მოყვასის წინაშე. 
 
 Q. რა ვალდებულება გვაქვს ღმერთთან? 
 A. ჩვენი ვალდებულებაა ღმერთის რწმენა და მასზე მინდობა.  
 

I. შევიყვაროთ და დავემორჩილოთ ღმერთს, ვაცნობოთ მასზე 
სხვებს. 
II. არაფერი დავაყენოთ ღმერთის ადგილზე.  
III. პატივი ვცეთ ღმერთს ფიქრით, სიტყვითა და საქმით.  
IV. გამოვყოთ დრო ღვთისმსახურების, ლოცვისა და ღვთის გზების 
შემეცნებისათვის.  

 
Q. რა არის ჩვენი ვალდებულება მოყვასის წინაშე?  
A. ჩვენი ვალდებულება მოყვასის წინაშე არის ის, რომ გვიყვარდეს ისინი 
როგორც საკუთარი თავი და მოვექცეთ მათ ისე, როგორც თავად გვინდა 
რომ მოგვექცნენ.  
 

V. შევიყვაროთ, დავაფასოთ და დავეხმაროთ ჩვენს მშობლებსა და 
ოჯახის წევრებს, პატივი ვცეთ მათ ავტორიტეტს და 
დავაკმაყოფილოთ მათი სამართლიანი მოთხოვნები.  
VI. გამოვხატოთ პატივისცემა იმ სიცოცხლისთვის, რომელიც 
ღმერთმა გვიბოძა, ვიღვაწოთ და ვილოცოთ მშვიდობისთვის. 
მოვიშოროთ ბოროტება, ცრურწმენა და სიძულვილი გულებიდან 
და ვიყოთ კეთილშობილნი ღმერთის ყოველი ქმნილების მიმართ.  
VII. გამოვიყენოთ სხეულებრივი სურვილები ღმერთის განზრახვის 
შესაბამისად.  

VIII. ვიყოთ გულწრფელი და სამართლიანი ჩვენს საქმიანობაში. 
ვეძიოთ სამართლიანობა, თავისუფლება და ცხოვრებისეული 
საჭიროებები ყველა ხალხისათვის, რათა გამოვიყენოთ ჩვენი ნიჭი 
და შესაძლებლობები იმათ მსგავსად, ვინც ამისათვის უფალს 
პასუხობს.  
IX. ვილაპარაკოთ ჭეშმარიტება და ჩვენი დუმილით არ შევიყვანოთ 
სხვები შეცდომაში.  
X. წინ აღვუდგეთ შურის, სიხარბისა და ეჭვიანობის ცდუნებებს. 
ვიხაროთ სხვების ცხოვრებისეული შესაძლებლობებისა და 
წყალობისათვის. შევასრულოთ ჩვენი მოვალეობები ღვთის 
სიყვარულის გამო, რომელმაც მასთან მეგობრობისაკენ მოგვიწოდა.  

 
Q. რა არის ათი მცნების მიზანი?  
A. ათი მცნება მოგვეცა, რათა განსაზღვროს ჩვენი ურთიერთობა 
ღმერთთან და მოყვასთან.  
 
Q. მას შემდეგ რაც არ ვასრულებთ მათ სრულად, გააჩნია მათ რაიმე 
სარგებელი?  
A. მათი სრულად შეუსრულებლობის შემდეგ უფრო მკაფიოდ ვხედავთ 
ცოდვას და გამოსყიდვის აუცილებლობას.  
 
 

ცოდვა და გამოსყიდვა  
 
Q. რა არის ცოდვა?  
A. ცოდვა არის, ესწრაფოდე საკუთარი ნების აღსრულებას, ღმერთის 
ნების აღსრულების მაგივრად, ამგვარად ხდება ჩვენი ურთიერთობის 
შებღალვა ღმერთთან, ადამიანებთან და მთელს მის ქმნილებასთან. 
 
Q. როგორ ბატონობს ცოდვა ჩვენზე?  

A. ცოდვა მაშინ ბატონობს ჩვენზე, როცა ვბღალავთ ჩვენს ურთიერთობას 
ღმერთთან და შესაბამისად ვკარგავთ თავისუფლებას.  
 
Q. რა არის გამოსყიდვა?  
A. გამოსყიდვა არის ღმერთის ქმედება, რომელიც გვათავისუფლებს 
ბოროტი ძალის, ცოდვისა და სიკვდილისაგან.  
 
Q. როგორ მოგვიმზადა ღმერთმა გამოსყიდვა?  
A. ღმერთმა გამოგზავნა წინასწარმეტყველები, რომ მოვებრუნებინეთ 
მისკენ, ეჩვენებინა ჩვენთვის გამოსყიდვის აუცილებლობა და ეუწყებინა 
მესიის მოსვლის შესახებ.  
 
Q. რა იგულისხმება მესიაში?  
A. მესია არის ღმერთის მიერ გამოგზავნილი, რომელიც გვათავისუფლებს 
ცოდვის ძალაუფლებისაგან, რათა ღმერთის შეწევნით ვიცხოვროთ 
ჰარმონიაში ღმერთთან, საკუთარ თავთან, მოყვასთან და მთელს მის 
ქმნილებასთან.  
 
Q. ვინ გვწამს ჩვენ მესიად?  
A. მესია, ანუ ქრისტე, არის იესო ნაზარეველი, ღმერთის 
მხოლოდშობილი ძე.  
 
 

ძე ღმერთი  
 
Q. რას ვგულისხმობთ მაშინ, როდესაც ვამბობთ, რომ იესო არის ღმერთის 
მხოლოდშობილი ძე?  
A. ჩვენ ამით ვგულისხმობთ, რომ იესო არის მამის ერთადერთი 
სრულყოფილი მსგავსება, რომელიც გვიჩვენებს ღმერთის ბუნებას.  

Q. რა არის იესოში გაცხადებული ღმერთის ბუნება?  
A. ღმერთი სიყვარულია.  
 
Q. რას ვგულისხმობთ მაშინ, როცა ვამბობთ რომ იესოს ჩასახვა და შობა 
ქალწული მარიამის მიერ სულიწმიდის ძალით მოხდა?  
A. ჩვენ ვგულისხმობთ, რომ ღმერთის უშუალო მოქმედებით, მისმა 
ღვთაებრივმა ძემ მიიღო ჩვენი ადამიანური ბუნება ქალწული მარიამის, 
მისი დედის მეშვეობით.  
 
Q. რატომ მიიღო მან ჩვენი ადამიანური ბუნება?  
A. ღვთაებრივი ძე გახდა ადამიანი, რათა მასში ღვთის შვილებად 
ვეშვილებინეთ, რათა ღმერთის სამეფოს მემკვიდრეები შევიქმნეთ.  
 
Q. რა არის იესოს ვნებისა და სიკვდილის უდიდესი მნიშვნელობა?  
A. მისი მორჩილებით, თუნდაც ვნებულიყო და მომკვდარიყო, იესომ 
შესაწირავი გაიღო, რომლის გაღებაც ჩვენ არ შეგვეძლო; მასში 
განვთავისუფლდით ცოდვის ბატონობისაგან და შევრიგდით ღმერთთან.  
 
Q. რა არის იესოს აღდგომის მნიშვნელობა?  
A. მისი აღდგომით იესომ სძლია სიკვდილს და ჩვენთვის გახსნა 
მარადიული ცხოვრების გზა.  
 
Q. რას ვგულისხმობთ, როცა ვამბობთ რომ ის ჩავიდა მკვდართა 
სამყოფელში?  
A. ჩვენ ვგულისხმობთ, რომ ის იმყოფებოდა გარდაცვლილებთან და 
მათაც შესთავაზა გამოსყიდვის სარგებელი.  
 
Q. რას ვგულისხმობთ, როდესაც ვამბობთ, რომ ის ამაღლდა ზეცად და 
ზის მარჯვენით მამისა?  

A. ჩვენ ვგულისხმობთ, რომ იესომ ჩვენი ადამიანური ბუნება ზეცაში 
შეიტანა, სადაც ის მეფობს მამასთან ერთად და შუამავლობს ჩვენთვის.  
 
Q. როგორ შეგვიძლია გავიზიაროთ მისი გამარჯვება ცოდვაზე, ტანჯვასა 
და სიკვდილზე?  
A. ჩვენ ვიზიარებთ მის გამარჯვებას, როდესაც ვინათლებით ახალ 
აღთქმაში და ვხდებით ქრისტეს ცოცხალი წევრები.  
 
 

ახალი შეთანხმება  
 
Q. რა არის ახალი შეთანხმება?  
A. ახალი შეთანხმება არის ახალი ურთიერთობა ღმერთთან, 
მოციქულთათვის მინიჭებული იესო ქრისტეს, მესიის მიერ და მათი 
საშუალებით ყველა მის მორწმუნეზე.  
 
Q. რას დაგვპირდა მესია ახალ აღთქმაში?  
A. ქრისტე დაგვპირდა, რომ შეგვიყვანს ღმერთის სამეფოში და 
მოგვანიჭებს სიცოცხლეს მთელი თავისი სისრულით. 
 
Q. რა მოითხოვა ქრისტემ ჩვენგან?  
A. ქრისტემ ჩვენგან მოითხოვა, რომ ვიწამოთ ის და დავიცვათ მისი 
მცნებები.  
 
Q. რომლებია ქრისტეს მიერ ჩვენთვის ნათქვამი მცნებები?  
A. ქრისტემ გვითხრა უკანასკნელი კანონი და მოგვცა ახალი მცნება.  
 
Q. რა არის უკანასკნელი კანონი?  

A. გიყვარდეს უფალი ღმერთი შენი მთელი შენი გულით, მთელი შენი 
სულით და მთელი შენი გონებით. ეს არის პირველი და უდიდესი მცნება. 
მეორე მცნებაა: გიყვარდეს მოყვასი შენი, როგორც თავი შენი.  
 
Q. რა არის ახალი მცნება?  
A. ახალი მცნებაა, რომ ისე გვიყვარდეს ერთმანეთი, როგორც ქრისტემ 
შეგვიყვარა ჩვენ.  
 
Q. სად ამოვიკითხავთ, თუ რა სწამთ ქრისტიანებს ქრისტეს შესახებ?  
A. წმინდა წერილსა და მრწამსის ტექსტებში ამოვიკითხავთ იმას, თუ რა 
სწამთ ქრისტიანებს ქრისტეს შესახებ.  
 
 

მრწამსის ტექსტები  
 
Q. რა არის მრწამსის ტექსტები?  
A. მრწამსის ტექსტები არის საბუთი ჩვენი ძირითადი რწმენისა ღმერთის 
შესახებ.  
 
Q. რამდენ მრწამსის ტექსტს იყენებს ეს ეკლესია მის ღვთისმსახურებაში? 
A. ეს ეკლესია იყენებს ორ მრწამსის ტექსტს: მოციქულთა მრწამსი და 
ნიკეის მრწამსი.  
 
Q. რა არის მოციქულთა მრწამსი?  
A. სამოციქულო მრწამსი არის ნათლობის უძველესი მრწამსის ტექსტი; ის 
გამოიყენება ეკლესიის ყოველდღიურ ღვთისმსახურებაში, ჩვენი 
ნათლობის აღთქმების განახლების მოტივით.  
 
Q. რა არის ნიკეის მრწამსი?  

A. ნიკეის მრწამსი არის საყოველთაო ეკლესიის რწმენის სიმბოლო, 
რომელიც ევქარისტიისას წარმოითქმის.  
 
Q. მაშინ რა არის ათანასეს მრწამსი?  
A. ათანასეს მრწამსი არის ძველი დოკუმენტი, რომელიც ამოწმებს იესო 
ქრისტეს ბუნებას და ღმერთს, როგორც სამებას.  
 
Q. რა არის სამება?  
A. სამება არის ერთი ღმერთი: მამა, ძე და წმინდა სული.  
 
 

წმინდა სული  
 
Q. ვინ არის წმინდა სული?  
A. წმინდა სული არის სამების მესამე პიროვნება, სამყაროსა და 
ეკლესიაში მოქმედი ღმერთი ამჟამად.  
 
Q. როგორ არის გამოვლენილი წმინდა სული ძველ აღთქმაში?  
A. წმინდა სული ძველ აღთქმაში გამოვლინდა, როგორც სიცოცხლის 
მიმნიჭებელი, ის ვინც საუბრობდა წინასწარმეტყველთა მეშვეობით.  
 
Q. როგორ არის გამოვლენილი წმინდა სული ახალ აღთქმაში?  
A. წმინდა სული გამოვლინდა, როგორც უფალი, რომელიც მიგვიძღვის 
ყოველგვარ ჭეშმარიტებაში და გვაძლევს საშუალებას გავიზარდოთ 
ქრისტეს მსგავსებაში.  
 
Q. როგორ განვიცდით წმინდა სულის მყოფობას ჩვენს ცხოვრებაში?  
A. ჩვენ განვიცდით წმინდა სულის მყოფობას, როდესაც იესო ქრისტეს 
ვაღიარებთ უფლად და შევალთ სიყვარულსა და ჰარმონიაში ღმერთთან, 
საკუთარ თავთან, მოყვასთან და მთელს ქმნილებასთან.  

Q. როგორ განვიცდით წმინდა სულისაგან ნასწავლ ჭეშმარიტებას?  
A. ჩვენ ვცნობთ რომ ჭეშმარიტება წმინდა სულისაგანაა ნასწავლი, როცა 
ის შესაბამისობაშია წმინდა წერილთან.  
 
 

წმინდა წერილი  
 
Q. რა არის წმინდა წერილები?  
A. წმინდა წერილები, რომლებიც ჩვეულებრივ ბიბლიად იწოდება, არის 
ძველი და ახალი აღთქმის წიგნები; ბიბლია ხშირად შეიცავს წიგნებს, 
რომლებიც აპოკრიფებად იწოდება. 
 
 Q. რა არის ძველი აღთქმა?  
A. ძველი აღთქმა შეიცავს წიგნებს, რომლებიც დაწერილია ძველი 
შეთანხმების ხალხის მიერ წმინდა სულის შთაგონებით, რათა აჩვენოს 
ბუნებასა და ისტორიაში მოქმედი ღმერთი.  
 
Q. რა არის ახალი აღთქმა?  
A. ახალი აღთქმა შეიცავს წიგნებს, რომლებიც დაწერილია ახალი 
აღთქმის ხალხის მიერ წმინდა სულის შთაგონებით, რათა გამოავლინონ 
იესოს ცხოვრება და სწავლება, ასევე ამცნონ ყველა ხალხს კეთილი უწყება 
სამეფოს შესახებ.  
 
Q. რა არის აპოკრიფა?  
A. აპოკრიფა არის დამატებითი წიგნების ერთობლიობა, რომლებიც 
დაწერილია ძველი აღთქმის ხალხის მიერ და რომლებიც გამოიყენებოდა 
ქრისტიანულ ეკლესიაში.  
 
Q. რატომ ვუწოდებთ წმინდა წერილებს ღმერთის სიტყვას?  

A. ჩვენ მათ ვუწოდებთ ღმერთის სიტყვას, რადგან მათი მიწიერი 
ავტორები ღმერთისაგან იყვნენ შთაგონებულნი და ღმერთი დღესაც 
გვესაუბრება ბიბლიის მეშვეობით.  
 
Q. როგორ ვიგებთ ბიბლიის მნიშვნელობას?  
A. ბიბლიის მნიშვნელობას ვიგებთ წმინდა სულის დახმარებით, 
რომელიც ხელმძღვანელობს ეკლესიას წერილების ჭეშმარიტ 
განმარტებაში. 
 
 

 ეკლესია  
 
Q. რა არის ეკლესია?  
A. ეკლესია ახალი აღთქმის თემია.  
 
Q. როგორ არის აღწერილი ბიბლიაში ეკლესია?  
A. ეკლესია აღწერილია როგორც სხეული, რომლის თავიც იესო ქრისტეა 
და რომლის წევრიცაა ყველა მონათლული პიროვნება. ის იწოდება, 
როგორც ღმერთის ხალხი, ახალი ისრაელი, წმინდა ერი, სამეფო 
სამღვდელოება და ჭეშმარიტების სვეტი და საყრდენი.  
 
Q. როგორ არის ეკლესია აღწერილი მრწამსის ტექსტებში?  
A. ეკლესია აღწერილია, როგორც ერთი, წმინდა, კათოლიკე და 
სამოციქულო.  
 
Q. რატომ არის ეკლესია აღწერილი, როგორც ერთი?  
A. ეკლესია ერთია, რადგან ის ერთი სხეულია, რომლის თავიც ჩვენი 
უფალი იესო ქრისტეა.  
 
Q. რატომ არის ეკლესია აღწერილი, როგორც წმინდა?  

A. ეკლესია წმინდაა, რადგან წმინდა სული ბინადრობს მასში, აკურთხებს 
მის წევრებს და მიუძღვის მათ ღმერთის საქმის აღსასრულებლად.  
 
Q. რატომ არის ეკლესია აღწერილი, როგორც კათოლიკე?  
A. ეკლესია კათოლიკეა, რადგან ის აცხადებს მთელს რწმენას ყოველი 
ხალხისათვის, ქვეყნიერების აღსასრულამდე.  
 
Q. რატომ არის ეკლესია აღწერილი, როგორც სამოციქულო?  
A. ეკლესია სამოციქულოა, რადგან ის აგრძელებს მოციქულთა 
მოძღვრებასა და თანაზიარებას და წარგზავნილია ყველა ხალხთან, 
ქრისტეს მისიის განსახორციელებლად.  
 
Q. რა არის ეკლესიის მისია?  
A. ეკლესიის მისიაა ყოველ ადამიანს აღუდგინოს ერთობა ღმერთთან და 
ერთმანეთთან ქრისტეში.  
 
Q. როგორ ახორციელებს ეკლესია თავის მისიას?  
A. ეკლესია ახორციელებს თავის მისიას, ლოცვითა და 
ღვთისმსახურებით, სახარების უწყებითა და სამართლიანობის 
ხელშეწყობით, მშვიდობითა და სიყვარულით.  
 
Q. ვისი მეშვეობით ახორციელებს ეკლესია თავის მისიას?  
A. ეკლესია თავის მისიას ყოველი მისი წევრის მსახურების საშუალებით 
ახორციელებს. 
 
 

 მსახურება  
 
Q. ვინ არიან ეკლესიის მსახურები?  

A. ეკლესიის მსახურები არიან საერო პირები, ეპისკოპოსები, მღვდლები 
და დიაკვნები.  
 
Q. რა არის საეროთა მსახურება?  
A. საეროთა მსახურებაა, რომ განასახიერონ ქრისტე და მისი ეკლესია; 
დაამოწმონ მასზე, სადაც არ უნდა იყვნენ; მათზე მინიჭებული 
შესაძლებლობებით იზრუნონ სამყაროში შერიგების ქრისტეს საქმეზე და 
დაიმკვიდრონ თავიანთი ადგილი ცხოვრებაში, ღვთისმსახურებაში და 
ეკლესიის მმართველობაში.  
 
Q. რა არის ეპისკოპოსის მსახურება?  
A. ეპისკოპოსის მსახურებაა, რომ განასახიერონ ქრისტე და მისი ეკლესია, 
განსაკუთრებით კი როგორც მოციქულებმა, მღვდელმთავრებმა და 
ეპარქიის წინამძღვრებმა; დაიცვან რწმენა, ერთობა და მთელი ეკლესიის 
წესრიგი; აუწყონ ღმერთის სიტყვა; ქრისტეს სახელით ქმედებდნენ 
სამყაროს შერიგებისა და ეკლესიის აღორძინებისათვის და 
აკურთხებდნენ სხვებს ეკლესიის მსახურების გასაგრძელებლად.  
 
Q. რა არის მღვდლების, ანუ პრესვიტერების მსახურება?  
A. მღვდლების მსახურებაა,რომ განასახიერონ ქრისტე და მისი ეკლესია, 
განსაკუთრებით კი, როგორც ხალხის მწყემსებმა; ეპისკოპოსებთან ერთად 
ზედამხედველობა გაუწიონ ეკლესიას; აუწყონ სახარება; ჩაატარონ 
საეკლესიო საიდუმლოებები; აკურთხონ და მიუტევონ ღმერთის 
სახელით.  
 
Q. რა არის დიაკონთა მსახურება?  
A. დიაკონთა მსახურებაა, რომ განასახიერონ ქრისტე და მისი ეკლესია, 
განსაკუთრებით კი, ემსახურონ მათ ვისაც დახმარება სჭირდება; 
სახარების უწყებასა და საეკლესიო საიდუმლოებათა აღსრულებაში 
დაეხმარონ ეპისკოპოსებსა და მღვდლებს.  

Q. რა არის ყოველი ქრისტიანის მოვალეობა?  
A. ყოველი ქრისტიანის მოვალეობაა, რომ მიჰყვნენ ქრისტეს; კვირიდან 
კვირამდე შეიკრიბონ საერთო ღვთისმსახურებისათვის; იშრომონ, 
ილოცონ და გასცენ ღვთის სამეფოს გავრცელებისათვის.  
 
 

ლოცვა და ღვთისმსახურება  
 
Q. რა არის ლოცვა?  
A. ლოცვა პასუხია ღმერთისადმი, ფიქრებითა და საქმეებით, სიტყვებით 
ან უსიტყვოდ.  
 
Q. რა არის ქრისტიანული ლოცვა?  
A. ქრისტიანული ლოცვა პასუხია მამა ღმერთისადმი, იესო ქრისტეს 
მეშვეობით, წმინდა სულის ძალით.  
 
Q. რომელი ლოცვა გვასწავლა ქრისტემ?  
A. ჩვენმა უფალმა ლოცვის მაგალითად დაგვიტოვა ლოცვა, რომელიც 
უფლის ლოცვად3 არის ცნობილი.  
 
Q. რა არის ლოცვის ძირითადი ფორმები?  
A. ლოცვის ძირითადი ფორმებია: თაყვანისცემა, ხოტბა, მადლიერება, 
სინანული, აღთქმა, შუამდგომლობა და ვედრება.  
 
Q. რა არის თაყვანისცემა?  
A. თაყვანისცემა არის გულითა და გონებით ღმერთამდე მიწვდომა, არა 
რაიმეს თხოვნა, არამედ ღმერთის მყოფობაში სიხარული. 

 
3 უფლის ლოცვად, იგივე საუფლო ლოცვად ცნობილია ქრისტეს მიერ მოციქულებისთვის მიცემული 
ლოცვა, რომელსაც ბევრი „მამაო ჩვენოს“ უწოდებს. 

Q. რატომ ვასხამთ ხოტბას ღმერთს?  
A. ღმერთს ხოტბას ვასხამთ არა რაიმეს მისაღებად, არამედ ღმერთის 
არსების ჩვენგან ქებისათვის.  
 
Q. რის გამო გამოვხატავთ მადლიერებას?  
A. ვმადლობთ ღმერთს მისგან მომდინარე ყოველი ცხოვრებისეული 
კურთხევისათვის, ჩვენი გამოსყიდვისათვის და ყოველივესთვის, რაც 
ღმერთთან გვაახლოებს.  
 
Q. რა არის სინანული?  
A. სინანულისას ვაღიარებთ საკუთარ ცოდვებს და ვანაზღაურებთ მათ 
შესაძლებლობისამებრ, ჩვენი ცხოვრების გამოსწორების განზრახვით.  
 
Q. რა არის მიძღვნის ლოცვა?  
A. მიძღვნა არის ჩვენი თავის, ჩვენი ცხოვრებისა და შრომის შეთავაზება, 
ქრისტესთან ერთობაში, ღმერთის მიზნებისათვის.  
 
Q. რა არის შუამდგომლობა და ვედრება?  
A. შუამდგომლობით ღმერთამდე მიგვაქვს სხვათა საჭიროებანი, 
ვედრებით კი მას ჩვენს საჭიროებებზე შევღაღადებთ, რათა მან ეს 
შეგვისრულოს.  
 
Q. რა არის საერთო ღვთისმსახურება?  
A. საერთო ღვთისმსახურებისას ჩვენ ვერთიანდებით სხვებთან, რათა 
ვაღიაროთ ღმერთის სიწმინდე, მოვისმინოთ ღმერთის სიტყვა, ვილოცოთ 
და აღვასრულოთ საეკლესიო საიდუმლოებები.  
 
 

საეკლესიო საიდუმლოებები  

Q. რა არის საეკლესიო საიდუმლოებები?  
A. საეკლესიო საიდუმლოებები არის შინაგანი და სულიერი მადლის 
გარეგანი და ხილული ნიშანი, ბოძებული ქრისტეს მიერ, როგორც 
სარწმუნო და უტყუარი პირობა, რომლის მიერაც ვხდებით მადლის 
მიმღებნი.  
 
Q. რა არის მადლი?  
A. მადლი ღმერთის კეთილი ნებაა ჩვენდამი, რომელსაც გამომუშავებისა 
და დამსახურების გარეშე ვიღებთ; მადლის საშუალებით ღმერთი 
გვპატიობს ცოდვებს, გაანათლებს ჩვენს გონებას, აღანთებს გულებს და 
აძლიერებს ნებას.  
 
Q. რომელია სახარების ორი უდიდესი საიდუმლოება?  
A. ქრისტეს მიერ ეკლესიისთვის მიცემული ორი უდიდესი 
საიდუმლოებაა წმინდა ნათლობა და წმინდა ევქარისტია. 
 
 

წმინდა ნათლობა  
 
Q. რა არის წმინდა ნათლობა?  
A. წმინდა ნათლობა არის საიდუმლოება, რომლითაც ღმერთი 
გვღებულობს, როგორც მის შვილებს, გვხდის ქრისტეს სხეულის - 
ეკლესიის - წევრებად და ღმერთის სამეფოს მემკვიდრეებად.  
 
Q. რა არის ნათლობის გარეგნული და ხილული ნიშანი?  
A. ნათლობის გარეგნული და ხილული ნიშანი წყალია, რომლითაც 
ადამიანი ინათლება მამის, ძისა და წმინდა სულის სახელით.  
 
Q. რა არის ნათლობის შინაგანი და სულიერი მადლი?  

A. ნათლობის შინაგანი და სულიერი მადლი ქრისტესთან ერთობაა, მის 
სიკვდილსა და აღდგომაში, ღმერთის ოჯახში - ეკლესიაში დაბადება, 
ცოდვების მიტევება და ახალი ცხოვრება წმინდა სულში.  
 
Q. რა მოგვეთხოვება ნათლობისას?  
A. მოგვეთხოვება რომ განვეშოროთ სატანას, მოვინანიოთ ცოდვები და 
მივიღოთ იესო, როგორც ჩვენს უფლად და მაცხოვრად.  
 
Q. მაშინ რატომ ინათლებიან ჩვილები?  
A. ჩვილები ინათლებიან, რათა მათ შეძლონ გაიზიარონ აღთქმაში 
მოქალაქეობა, ქრისტეში წევრობა და ღმერთისაგან გამოსყიდვა.  
 
Q. როგორ დებენ ჩვილები აღთქმას და როგორ ახორციელებენ მას?  
A. მათთვის აღთქმებს დებენ მშობლები და ნათლიები, რომლებიც 
პირობას დებენ, რომ ჩვილები ეკლესიაში აღიზრდებიან, შეიმეცნებენ 
ქრისტეს და შეძლებენ მიჰყვნენ მას.  
 
 

წმინდა ევქარისტია  
 
Q. რა არის წმინდა ევქარისტია?  
A. წმინდა ევქარისტია ქრისტეს მიერ მოცემული საიდუმლოებაა მისი 
სიცოცხლის, სიკვდილისა და აღდგომის გასახსენებლად, მის 
დაბრუნებამდე.  
 
Q. რატომ იწოდება ევქარისტია მსხვერპლშეწირვად?  
A. რადგან ევქარისტია, ეკლესიის მიერ ქებისა და მადლიერების შეწირვა, 
არის გზა, რომლითაც ქრისტეს მსხვერპლი ცოცხლდება და რომელშიც 
იგი გვაერთიანებს საკუთარ ერთ თვითმიძღვნაში.  

Q. ამ მსახურების აღმნიშვნელი რა სახელწოდებები არსებობს?  
A. წმინდა ევქარისტია იწოდება უფლის სერობად და წმინდა ზიარებად; 
ის ასევე არის ცნობილი როგორც საღმრთო ლიტურგია, მესა და დიდი 
მიძღვნა.  
 
Q. რა არის ევქარისტიის გარეგნული და ხილული ნიშანი?  
A. ევქარისტიის გარეგნული და ხილული ნიშანი პური და ღვინოა, 
გაცემული და მიღებული ქრისტეს მცნების შესაბამისად.  
 
Q. რა არის ევქარისტიაში მიღებული შინაგანი და სულიერი მადლი?  
A. წმინდა ზიარებაში მიღებული შინაგანი და სულიერი მადლი არის 
რწმენით მიღებული, ქრისტეს მიერ თავისი ხალხისათვის მიცემული 
საკუთარი სხეული და სისხლი.  
 
Q. რა სარგებელს ვიღებთ უფლის სერობაში?  
A. სარგებელი, რომლებსაც ვიღებთ, არის ცოდვათა შენდობა, ქრისტესთან 
და ერთმანეთთან ჩვენი ერთობის გაძლიერება და სამოთხისეული 
ზეიმის წინასწარი განცდა, რაც ჩვენი საზრდოა მარადიულ ცხოვრებაში.  
 
Q. რა მოგვეთხოვება, როცა ევქარისტიის მისაღებად მივდივართ?  
A. მოგვეთხოვება, რომ გადავხედოთ ჩვენს ცხოვრებას, მოვინანიოთ 
ცოდვები და ვიყოთ სიყვარულსა და ქველმოქმედებაში ყველასთან.  
 
 

სხვა საკრამენტული4 წესები 
 
Q. სხვა რომელი საკრამენტული წესები განვითარდა ეკლესიაში წმინდა 
სულის ხელმძღვანელობით?  

 
4 Sacraments - საეკლესიო საიდუმლონი; ასევე დაშვებულია ლათინური სიტყვის ქართულში თარგმანის 
გარეშე გადმოტანა, მაგ: საკრამენტები, საკრამენტი.  

A. სხვა საკრამენტული წესები რომლებიც ეკლესიაში განვითარდა, არის 
კონფირმაცია, მღვდლად ხელდასხმა, წმინდა ჯვრისწერა, მონანულის 
შერიგება5 და სნეულთა ზეთისცხება.  
 
Q. როგორ განსხვავდებიან ისინი სახარების ორი საიდუმლოსაგან?  
A. მიუხედავად იმისა, რომ ისინი არიან მადლის მიღების საშუალებები, 
ისინი იგივენაირად საჭირონი არ არიან ყოველი ადამიანისათვის, 
როგორც ნათლობა და ევქარისტია.  
 
Q. რა არის კონფირმაცია6?  
A. კონფირმაცია არის წესი, რომლითაც გამოვხატავთ ზრდასრულობის 
ვალდებულებებს ქრისტეს წინაშე, ლოცვითა და ეპისკოპოსის მიერ 
ხელების თავზე დადებით ვიღებთ სიძლიერეს წმინდა სულისაგან.  
 
Q. რა მოეთხოვება კონფირმაციის მსურველს?  
A. კონფირმაციის მიღებამდე საჭიროა ისინი იყვნენ მონათლულნი, 
საკმარისად განათლებულნი ქრისტიანულ რწმენაში, საკუთარი 
ცოდვების გამო მონანულნი და იყვნენ მზად, რომ აღიარონ იესო ქრისტე 
საკუთარ მხსნელად და უფლად.  
 
Q. რა არის ხელდასხმა?  
A. ხელდასხმა წესია, რომლითაც ღმერთი ეპისკოპოსებს, მღვდლებსა და 
დიაკვნებს აძლევს უფლებამოსილებასა და წმინდა სულის მადლს, 
ლოცვითა და ეპისკოპოსთა მიერ ხელდასხმის მეშვეობით.  
 
Q. რა არის წმინდა ჯვრისწერა?  
A. წმინდა ჯვრისწერა ქრისტიანული ქორწინებაა, რომლითაც ქალი და 
კაცი უწყვეტ კავშირში შედიან, დებენ აღთქმებს ღმერთისა და ეკლესიის 

 
5 იგივე აღსარება. 
6 იგივე მირონცხება. 

წინაშე და იღებენ ღმერთის მადლსა და კურთხევას, რათა ეს დაეხმაროთ  
საკუთარი აღთქმების აღსრულებაში.  
 
Q. რა არის მონანულის შერიგება?  
A. მონანულის შერიგება, ანუ აღსარება, არის წესი რომლითაც ის, ვინც 
ინანიებს საკუთარ ცოდვებს, აღიარებს მათ ღმერთის წინაშე მღვდლის 
თანდასწრებით, რათა მიიღოს შენდობის დასტური და მიტევების 
მადლი.  
 
Q. რა არის სნეულთა ცხება?  
A. ცხება არის სნეულის ზეთით ცხების წესი, ან ხელთდადება, 
რომლითაც ღმერთის მადლი ეძლევა სულის, გონებისა და სხეულის 
კურნებისათვის.  
 
Q. იზღუდება ღმერთის მოქმედება ამ წესებით?  
A. ამ წესებით ღმერთი არ იზღუდავს თავს; ისინი არიან მაგალითნი იმ 
უამრავი გზისა, რომელშიც ღმერთი მატერიალურ საგნებს იყენებს 
ჩვენამდე მოსაწვდენად.  
 
Q. როგორ არიან საეკლესიო საიდუმლოებები დაკავშირებულნი ჩვენს 
ქრისტიანულ იმედთან?  
A. საიდუმლოებები ინარჩუნებენ ჩვენს აწმყო იმედს და განჭვრეტენ მის 
სამომავლო სრულქმნას.  
 
 

ქრისტიანის იმედი  
 
Q. რა არის ქრისტიანის იმედი?  

A. ქრისტიანის იმედი მდგომარეობს სიცოცხლის სიახლისა და 
სისრულის რწმენაში, ქრისტეს დიდებით მოსვლისა და ღვთის მიერ 
სამყაროს საზრისის აღსრულების მოლოდინში.  
 
Q. რას ვგულისხმობთ ქრისტეს დიდებით მოსვლაში?  
A. ქრისტეს დიდებით მოსვლაში ვგულისხმობთ, რომ ის მოვა არა 
სისუსტით, არამედ ძლიერებით და რომ ის განაახლებს ყველაფერს.  
 
Q. რას ვგულისხმობთ სამოთხესა და ჯოჯოხეთში?  
A. სამოთხეში ვგულისხმობთ მარადიულ ცხოვრებას ღმერთის 
ნეტარებაში; ჯოჯოხეთში ვგულისხმობთ მარადიულ სიკვდილს ჩვენს 
მიერ ღმერთის უარყოფაში.  
 
Q. რატომ ვლოცულობთ გარდაცვლილთათვის?  
A. ჩვენ ვლოცულობთ მათთვის, რადგანაც ვინარჩუნებთ მათ ჩვენს 
სიყვარულში და გვჯერა, რომ ღმერთის მყოფობაში, ისინი ვინც მისდამი 
მსახურება აირჩიეს, გაიზრდებიან მის სიყვარულში, სანამ მას ისე არ 
დაინახავენ, როგორიც ის არის.  
 
Q. რას ვგულისხმობთ განკითხვის დღეში?  
A. ჩვენ გვწამს, რომ ქრისტე დიდებით მოვა, რათა განიკითხოს ცოცხალნი 
და მკვდარნი.  
 
Q. რას ვგულისხმობთ სხეულის აღდგომაში?  
A. ჩვენ ვგულისხმობთ, რომ ღმერთი სიკვდილიდან აღგვადგენს ჩვენი 
ყოფიერების სისრულეში, რათა ვიცხოვროთ ქრისტესთან ერთად, 
წმინდანთა თანაზიარებაში.  
 
Q. რა არის წმინდანთა თანაზიარება?  

A. წმინდანთა თანაზიარება არის ღმერთის ერთიანი ოჯახი, ცოცხლები 
და მკვდრები, ისინი ვინც გვიყვარს და გვტკივა, საიდუმლოებებით, 
ლოცვითა და ხოტბით ქრისტეში გაერთიანებულნი. 
 
Q. რას ვგულისხმობთ მარადიულ ცხოვრებაში?  
A. მარადიულ ცხოვრებაში ახალ არსებობას ვგულისხმობთ, რომლითაც 
გაერთიანებულნი ვიქნებით ღმერთის ხალხთან, ყოვლისმცოდნე და 
მოსიყვარულე ღმერთთან და ერთმანეთთან სიხარულში.  
 
Q. რა არის უეჭველი ჩვენთვის, როგორც ქრისტიანებისთვის? 
A. ჩვენთვის, ქრისტიანებისათვის, უეჭველია ის რომ არაფერს, არც 
სიკვდილს, ძალუძს ჩამოგვაშოროს ღმერთის სიყვარულს, რომელიც არის 
ჩვენი უფალი ქრისტე იესო. ამენ. 

 


